


MALTA





KAMRA TAD-DEPUTATI






KUMITAT PERMANENTI DWAR L-AFFARIJIET BARRANIN U EWROPEJ
(Rapport Uffiċjali u Rivedut)



IT-TLETTAX-IL PARLAMENT




Laqgħa Nru 32
It-Tlieta, 26 ta’ Ottubru 2021







Stampat fl-Uffiċċju tal-Iskrivan
Kamra tad-Deputati
Malta





Prezz €2.50





IT-TLETTAX-IL PARLAMENT





KUMITAT PERMANENTI DWAR L-AFFARIJIET BARRANIN U EWROPEJ






Laqgħa Nru 32
  It-Tlieta, 26 ta’ Ottubru 2021








Il-Kumitat iltaqa' fil-Palazz, il-Belt Valletta, fl-4.40 p.m.





Talba









2

Din kienet laqgħa konġunta bejn il-Kumitat Permanenti dwar il-Kontijiet Pubbliċi, il-Kumitat Permanenti dwar l-Affarijiet Barranin u Ewropej, u l-Kumitat Permanenti dwar l-Affarijiet Ekonomiċi u Finanzjarji.

PREŻENTAZZJONI MIS-SUR LEO BRINCAT, MEMBRU TAL-QORTI EWROPEA TAL-AWDITURI, DWAR IR-RAPPORT ANNWALI 2020 TAL-EUROPEAN COURT OF AUDITORS U L-ISPECIAL REPORT ON EU READMISSION COOPERATION WITH THIRD COUNTRIES

IĊ-CHAIRPERSON (Onor. Jean Claude Micallef): Sinjuri, nilqagħkom għal din il-laqgħa konġunta. Nirringrazzja lill-President tal-Kumitat Permanenti dwar l-Affarijiet Barranin u Ewropej l-Onor. Oliver Scicluna. Nixtieq ninformakom li l-President tal-Kumitat Permanenti dwar il-Kontijiet Pubbliċi, l-Onor. Beppe Fenech Adami, huwa skużat minħabba li bħalissa qiegħed jagħmel l-intervent tiegħu fil-Plenarja. F’isem il-Membri kollha preżenti nagħtukom merħba għal din il-laqgħa. 

Kif nafu fuq perjodu ta’ żmien aħna nkunu qegħdin niġu aġġornati b’dak kollu li r-rappreżentant ta’ pajjiżna, is-sur Leo Brincat, li huwa membru tal-Qorti Ewropea tal-Awdituri, ikun qiegħed jippreżentalna dwar ir-rapport annwali tal-2020 tal-Qorti Ewropea tal-Awdituri u dwar l-ispecial report on EU Readmission Cooperation With Third Countries. Nilqa’ magħna wkoll lis-Sinjorina Alison Gauci, assistenta fl-Uffiċċju tas-Sur Brincat, kif ukoll lill-Awditur Ġenerali u d-Deputat Avukat Ġenerali. Se nagħti mill-ewwel il-kelma lis-Sur Brincat sabiex iressqilna l-preżentazzjoni tiegħu u mbagħad wara nagħti ħin lill-Membri sabiex jagħmlu l-mistoqsijiet tagħhom.  

IS-SUR LEO BRINCAT (Membru tal-Qorti Ewropea tal-Awdituri): Onor. Membri, nirringrazzjakom ta’ din l-istedina. Insellem lil kulħadd, kemm lil dawk li diġà ltqajt magħhom, kif ukoll lill-Onor. Oliver Scicluna, li naħseb kien l-uniku wieħed li ma kienx preżenti fil-laqgħat preċedenti. Min-naħa tiegħi nawguralu ħidma sfiqa. 

Sur President, bi pjaċir nippreżentalkom rendikont fil-qosor tar-rapport annwali tal-Qorti Ewropea tal-Awdituri proprju fl-istess jum li qed jiġi ppubblikat mill-Qorti. Illum ġie ppubblikat u ppreżentat mill-President fl-10.00 a.m. Se nipprova nkun ftit telegrafiku mhux biex nevita d-dettall imma biex inħalli ħin xieraq għall-preżentazzjoni u anke għall-mistoqsijiet tagħkom dwar ir-rapport speċjali li kkoordinajt dwar ir-ritorn tal-immigranti irregolari intitolat “Special Report on EU Readmission Cooperation with Third Countries”. Meta nlesti l-ewwel parti nħalli għalikom - għall-finijiet ta’ ħin u ta’ effiċjenza tal-laqgħa - jekk tippreferixxux li tagħmlu l-mistoqsijiet fuq iż-żewġ suġġetti fl-aħħar jew inkella nagħmluhomx fi tmiem l-ewwel intervent u naqsmuhom fi tnejn.  

IĊ-CHAIRPERSON: Naħseb li għall-fini ta’ prattiċità l-aħjar ħaġa hi li tagħmel il-preżentazzjoni tiegħek u mbagħad kull Membru jieħu nota tal-mistoqsijiet li jixtieq jagħmillek.  

IS-SUR LEO BRINCAT: Dak kien is-suġġeriment tiegħi wkoll imma ħallejt f’idejkom ladarba jiena mistieden tagħkom. Ir-rapport annwali għas-sena 2020 huwa l-aħħar wieħed għall-perjodu 2014-2020. Dan ir-rapport ġie finalizzat fi żminijiet ta’ sfida, kemm għall-Unjoni Ewropea kif ukoll għall-istati membri kollha. Minkejja l-kwestjonijiet u l-ostakli kollha operazzjonali li qamu minħabba l-COVID-19, bħala Qorti għamilna l-almu tagħna sabiex inkomplu nipprovdu servizz ta’ awditjar pubbliku effettiv kemm jista’ jkun. Din is-sena sibna li r-rata ta’ żball kumplessiva fin-nefqa totali tal-baġit tal-Unjoni Ewropea kienet ta’ madwar 2.7% imma fejn jidħol il-qasam tal-infiq fuq riskji għolja, l-istima tagħna telgħet għal 4%. Bħas-sena ta’ qabel, billi hemm ċerti nuqqasijiet li huma mifruxa sew, qegħdin noħorġu ċertifikat għall-finanzi tal-Unjoni Ewropea li huwa ta’ opinjoni avversa. Minħabba n-NextGeneration EU u l-MFF il-ġdid, l-Unjoni Ewropea mistennija li żżid in-nefqa totali tagħha b’mod sinifikanti. 

Fil-fatt fis-seba’ snin li ġejjin din mistennija taqbeż il-€1.8 trilljun, li minnhom €750 biljun huma dovuti lill-fond tal-irkupru. B’żieda mal-€1.1 trilljun tal-MFF, mill-2021 sal-2027, il-mod ta’ kif dawn il-programmi se jiġu ffinanzjati jimmarka fil-fehma tagħna bidla radikali u anke storika fil-qasam tal-finanzi tal-Unjoni Ewropea. Fis-sena 2020 ir-rata annwali ta’ assorbiment tal-fondi tal-MFF kienet biss ta’ 15%. Hawnhekk qiegħed nitkellem f’kuntest wiesa’. L-istess meta mqabbla mas-sena 2013, li kienet l-aħħar sena tal-MFF. Jekk tinnutaw, fl-aħħar sena tal-MFF l-assorbiment, minflok jikber qiegħed jiċkien. Dan jispjega għalxiex sa tmiem is-sena 2020 għad hemm il-biċċa l-kbira tat-€303 biljuni ta’ outstanding commitments pendenti. 

Skont ir-rapport annwali, fl-aħħar tas-sena 2020 Malta għad trid tassorbi €445 miljun, jew 53% tal-outstanding commitments. Dan ifisser li sas-sena 2020 Malta assorbit 47% tal-allokazzjoni totali tagħha. Ir-raġunijiet huma tnejn; it-timelag bejn il-fażi tal-commitment u l-pagament, kif ukoll id-delays fl-assorbiment tal-fondi fil-programming period preċedenti, jiġifieri dak ta’ bejn l-2007 u l-2013. Fil-fatt hawnhekk għandi chart tal-pajjiżi kollha individwali tal-Unjoni Ewropea, inkluż ir-Renju Unit li sa dak il-perjodu kien jifforma parti mill-Unjoni Ewropea. Fil-fatt Malta tinsab fil-ħames post b’rata ta’ assorbiment baxx wara pajjiżi oħra li għandhom assorbiment iktar baxx minn tagħna. Dawn huma l-Italja, il-Kroazja, Spanja u l-iSlovakkja. Ma’ dik li hija l-medja Ewropea qiegħda biss ftit l-isfel magħha. Il-medja Ewropea hija ta’ 55%. Meta nitkellmu fuq l-aspett ta’ shared management, il-maġġoranza tal-istati membri jiffaċċjaw diffikultajiet u tendenzi simili fl-assorbiment tal-fondi, għal raġunijiet li naturalment il-pajjiżi jkunu għadhom qegħdin jonfqu mill-programming period ta’ qabel. 

Għad għandek pajjiżi li għadhom jonfqu mill-programming period ta’ bejn l-2007 u l-2013. Għalhekk dan joħloq time lag, fejn l-ispend il-ġdida, jiġifieri dik tal-2014 u l-2020 tibda aktar tard, ngħidu aħna sentejn jew tliet snin wara. Pereżempju, din tibda fl-2015 jew fl-2016. Naturalment lejn l-aħħar tal-programming period ikun għad fadal ħafna li għad irid jintefaq. Kważi kważi din hija a cyclical development. Mhux qed ngħid li hija sabiħa imma hija cyclical, li tiġri kull meta jkun hemm financial framework. Aħna, iktar milli cyclical, ngħidulu ċirku vizzjuż, imma dik hija r-realtà. Però, filwaqt li huwa fi dmirna li nirrappurtaw ir-riskji marbuta mad-dewmien fl-assorbiment tal-fondi, dan mhuwiex neċessarjament meqjus bħala negattiv kollu min-naħa tal-Qorti. 

Sur President, jien ma nistax nagħti opinjoni personali imma nista’ nagħti l-opinjonijiet tal-Qorti. Jiġifieri dan mhux neċessarjament meqjus bħala negattiv għaliex l-iskop tal-fondi Ewropej mhuwiex li jintefqu malajr. Idealment jintefqu kollha kemm jista’ jkun malajr imma l-iktar ħaġa importanti hija li jintefqu fejn verament ikollhom impatt u fuq proġetti maħsuba b’needs u impact assessments għaqlin. Mela inti jista’ ikollok affarijiet li saru bi trasparenza imma f’termini ta’ prijoritajiet ma jkunux intefqu fejn suppost. Allura hemmhekk xorta ddarras, anke jekk ma jkunx hemm irregolaritajiet. Dan qed nagħmluh aħna biex fl-aħħar mill-aħħar il-fondi jilħqu l-miri tal-prestazzjoni tagħhom, il-performance objections. Fl-antik aħna konna nimxu bil-compliance audits imma llum spiċċat iċ-check list. Bil-performance audits toħroġ aktar evalwazzjoni tal-prestazzjoni tal-entità li tkun qiegħda tagħmel l-audit. 

Fid-dawl ta’ dan kollu aħna ħejjejna strateġija ġdida għall-Qorti għas-snin 2021-2025, fejn qbilna dwar miri strateġiċi ġodda li se jiggwidawna fis-snin li ġejjin. Min-naħa tagħna se nkomplu nisħqu fuq kontabilità u trasparenza akbar kull fejn jidħlu l-finanzi tal-Unjoni Ewropea, inkluż l-istrument finanzjarju ġdid tan-NextGeneration EU. Għalkemm dmirna huwa li nagħmlu l-awditi kollha mistennija minna, ir-responsabilità aħħarija biex il-baġit jintefaq b’mod ġust u xieraq tibqa’ ovvjament fuq il-Kummissjoni Ewropea nnifisha. 

Fejn jidħol il-COVID-19 aħna attivajna business continuity plan b’mod li ppermettielna naħdmu għal kollox b’mod remot fi żmien ftit jiem mindu feġġet il-pandemija. F’dan il-perjodu, is-sistemi kritiċi kollha tal-informatika, ġew utilizzati għall-massimu tagħhom b’suċċess. Użajna wkoll dik li tissejjaħ exceptional procedure. Kellna diffikultà għax kulħadd ried jaħdem b’mod remot mid-dar imma xorta riedna naddottaw id-dokumenti. Għalhekk daħħalna sistema li biha stajna naddottaw id-dokumenti b’mod remot u ħadna deċiżjonijiet uffiċjalment mingħajr ma konna qegħdin niltaqgħu fiżikament. Din ħadmet jekk m’iniex sejjer żball mill-bidu tal-pandemija sa Ġunju tal-2020. Billi spiss kien diffiċli nivjaġġaw fuq xogħol, ikkompensajna għal dan billi ġbarna l-informazzjoni b’mod elettroniku, u ħejjejna numru ta’ laqgħat b’mod remot mal-auditees tagħna. 

Fejn jidħol l-uffiċċju u l-kabinett tiegħi, matul is-sena 2020 jien kont inħtart membru rappurtatur ta’ opinjoni dwar il-mekkaniżmu għall-protezzjoni ċivili fl-Unjoni Ewropea. Il-Qorti ddedikat pjattaforma ġdida, magħrufa bħala pjattaforma ta’ għarfien, a knowledge node, espressament dwar il-COVID-19 u l-azzjonijiet tal-Unjoni Ewropea relatati mal-pandemija. B’hekk aħna stajna nżommu track ta’ x’kien qed jagħmel ħaddieħor u b’hekk nitgħallmu mill-iżbalji u min-nuqqasijiet ta’ ħaddieħor u mis-suċċessi ta’ ħaddieħor. Jien ġejt maħtur bħala l-membru responsabbli ta’ din in-knowledge node. 

In-knowledge node ma tagħmilx il-policy imma tiġbor il-policies ta’ ħaddieħor. Imbagħad tagħmel analiżi tat-tajjeb u l-ħażin ta’ ħaddieħor, biex titgħallem mill-esperjenza ta’ ħaddieħor. Irrappreżentajt uffiċjalment lill-Qorti fil-laqgħat kollha tal-EUROSAI, li tiġbor flimkien l-auditing institutions Ewropej, biex nikkordinaw il-ħidmiet tal-uffiċini nazzjonali tal-awditjar madwar l-Unjoni Ewropea dwar il-pandemija COVID-19. Jien ma kontx nattendi l-laqgħat kollha tal-EUROSAI imma kont nattendi dawk li kellhom a COVID-19 focus. B’hekk stajna naraw x’qed jagħmel ħaddieħor u magħhom naqsmu dak li qed nagħmlu aħna wkoll. Hawnhekk ġejt mistieden nikteb artikolu speċifikament għall-magazine tagħhom dwar il-global challanges that put SAIs reaction capacity to the test: our response to the COVID-19 pandemic, a unique opportunity to be better prepared for future risks. F’dan il-kuntest ipparteċipajt ukoll f’diversi sessjonijiet virtwali mal-INTOSAI. 

Fejn jidħol l-NAO Malti kellna relazzjonijiet mill-aqwa u għadhom mill-aqwa sal-ġurnata tal-lum. Jiena servejt regolarment fuq il-kumitat, fejn inħtart biex inservi wkoll fuq il-kumitat tal-kontroll tal-kwalità tal-awditi. Jiena qiegħed fuq iċ-chamber li għandu x’jaqsam mal-affarijiet barranin, immigrazzjoni u ġustizzja imma mbagħad, xi kultant jagħżlu lil xi ħadd biex jagħmel quality control fuq chamber li ma jaħdimx fiha. Hemm wieħed f’kull chamber, jiġifieri mhux jien biss qiegħed nagħmilha din. Jien ma nindaħlilhomx kif jaslu għall-konklużjonijiet tagħhom imma naraw li r-rapporti tagħhom, teknikament, ikunu up to the desired standard, li jkunu tajbin għall-iskrutinju tal-analisti esterni tax-xogħol tagħna. Huwa xogħol interessanti. B’kumbinazzjoni nzertajt spiċċajt nagħmel il-qasam li kont fl-antik shadow minister tiegħu wkoll, jiġifieri l-qasam tar-riżorsi nazzjonali u l-qasam ambjentali. Ovvjament ma nidħolx fil-konklużjonijiet tax-xogħlijiet tagħhom. Servejt fuq dan il-kumitat u għadni nservi fuqu b’interess kbir. 

Inħtart ukoll membru sostitut tal-kumitat dwar l-etika tal-Qorti. Fil-Qorti ħtarna wkoll grupp ta’ ħidma dwar il-Conference on the Future of Europe u fil-fatt ġejt appuntat membru fuqu. Ħejjejna sensiela ta’ programmi min-naħa tagħna, fosthom kellna laqgħa għall-ħaddiema kollha, li ġiet indirizzata mill-eks Rappreżentant Għoli tal-Kummissjoni Ewropea Federica Mogherini. Dwar ir-rapport tiegħi fuq il-Frontex, li kont ippreżentajtilkom l-aħħar darba, kelli l-unur li nippreżentah ukoll - wara li ltqajna flimkien b’mod konġunt - lill-kumitati parlamentari tal-Parlament Ewropew; lill-Committee on Budgetary Control, lil-LIBE u lill-Budget Committee. 

Aħna xtaqna li kieku żorna ħafna pajjiżi waqt il-pandemija imma kellna restrizzjonijiet minħabba saħħa u sigurtà. Fl-għeqqel tal-pandemija rnexxielna nżuru Berlin waqt il-presidenza Ġermaniża, fejn kellna taħdidiet mas-Segretarju tal-Istat għall-Intern Dr Helmut Teichmann u l-ogħla uffiċjali tal-Ministeru tal-Intern u Difiża li jaħdmu strettament fuq dossiers tal-immigrazzjoni. Il-kuntatti tagħna mal-midja internazzjonali, inkluża dik Maltija, kienu estensivi, kemm fuq ir-rapport tal-Frontex kif ukoll fuq ir-rapport li ġie ppubblikat riċentement, li se nitkellmu dwaru iktar tard illum dwar ir-ritorn u r-rijammissjoni tal-immigranti illegali. 

S’issa kelli diġà żewġ opportunitajiet li nippreżenta dan ir-rapport, għalkemm għad irrid nippreżentah lil xi kumitati tal-Parlament Ewropew. Waħda minnhom kienet lill-EU Watch Policy Conference on Migration and Integration, kif ukoll madwar tliet ijiem ilu fil-Vienna Migration Conference 2021, li hija think tank ewlenija fl-Awstrija. Fil-fatt dawn jagħmlu migration seminars kull sena u tkun organizzata mill-International Centre for Migration Policy Development. Din tal-aħħar kienet konferenza ta’ livell għoli ħafna. Fiha kellna ministri tad-difiża mill-Greċja, mill-Bożnija u minn pajjiżi oħra. Kellna wkoll kollegamenti ma’ Kabul u mal-Ministru tal-Affarijiet Barranin tal-Ungerija. Jiġifieri kien hemm a very diverse panel. Ħadu sehem fih think tanks ewlenin, fosthom il-Clingendael Institute li huwa meqjus bħala l-ikbar ċentru ta’ studju, riċerka u taħriġ diplomatiku fl-Olanda. 

Fuq talba minn Vjenna kelli wkoll laqgħat dwar il-ħidma tiegħi fuq rapport ta’ riammissjoni ma’ uffiċjali tal-Gvern Awstrijak, kemm min-naħa tal-ministeri tal-affarijiet barranin tagħhom kif ukoll mal-ministeru tal-intern tagħhom. Wara li ħriġna r-rapport tal-Frontex, kienu għamlu kuntatt miegħi l-Frontex Managament Board u staqsewni jekk insibx diffikultà biex nagħmel preżentazzjoni tar-rapport. Jiena għedtilhom li aċċettajna ta’ kulħadd, żgur li se naċċettaw tagħhom ukoll, wara li konna aħna stess li għamilnielhom l-auditing! Inkella niġu qisna għandna l-faħam miblul. U fil-fatt għamilna laqgħa virtwali kordjali ħafna. Kellna laqgħa fejjieda. Fix-xhur li ġejjin mistenni li nippreżentaw l-istess rapport lill-kumitati parlamentari tal-Unjoni Ewropea. S’issa indikaw li jixtiequ jiltaqgħu magħna l-kumitat tal-LIBE u l-kumitat tal-affarijiet barranin tal-Parlament Ewropew. 

Fil-jiem li għaddew ġejt maħtur membru rappurtatur ta’ rapport speċjali ieħor ġdid, li għadu qed jiġi mlaħħam. Għadu ma bediex ix-xogħol fuqu imma ġie officially designated. Dan se jiffoka fuq suġġett pjuttost kumpless; il-cross border cooperation, territorial cooperation across the EU external borders, li dwaru nittama li nkun nista’ naġġornakom fil-ġejjieni qarib. S’issa għadu at the early stages of a work in progress. Nemmen li fil-qosor ġbart flimkien il-punti ewlenin ta’ ħidmiet il-Qorti u tal-uffiċċju tiegħi. Issa kif ftehemna fil-bidu se ngħaddi għar-rapport dwar il-koperazzjoni tal-Unjoni Ewropea ma’ pajjiżi terzi. Imbagħad ħossukom liberi li tistaqsu l-mistoqsijiet li tixtiequ. 

Sur President, dan ir-rapport kien a performance audit, li sar fuq talba tal-Parlament Ewropew. Ħafna nies staqsewna għaliex għamilna dan ir-rapport, min talabulna u x’kien l-iskop tiegħu. Ir-rapport kellu jiffoka biss fuq settur wieħed partikolari, għalkemm kif tafu hemm diversi aspetti li jħallu impatt fuq ir-returns policy. Għalhekk għedna li aħjar li niffukaw fuq settur wieħed partikolari li huwa delikat u kumpless, forsi l-iktar parti kumplessa, u ċjoè ir-relazzjonijiet tal-istati membri u tal-Unjoni Ewropea mal-pajjiżi terzi, li ħafna drabi huma l-countries of origin jew il-countries of transit. Min-naħa tiegħi se nagħtikom iktar dettalji imma se ngħidilkom x’kienet il-final conclusion.

Il-final conclusion kienet li l-azzjonijiet li ħadet l-Unjoni Ewropea over all kienu relevanti imma r-riżultati kienu limitati. Jekk tistaqsuni għalxiex sar ir-risposta tkun waħda sempliċi; fl-imgħoddi diġà kellna rapport ieħor, li sar fl-2019, u li fih kelli okkażjoni ndur hot spots bħall-Greċja, l-Italja u postijiet oħrajn, u hemmhekk iffukajna fuq id-diversi aspetti tal-low returns of migrants. B’kollox kien hemm xi tmienja jekk niftakar sew. Din id-darba ddeċidejna li niffukaw fuq ir-readmission cooperation with third countries. Naħseb li taqblu miegħi li - huma x’inhuma l-fehemiet tagħkom individwali, personali jew kolleġġjali - għalkemm ir-returns policy waħedha mhijiex a comprehensive migration policy, jekk ma jkollokx an effective and well managed return policy ma jistax ikollok a comprehensive migration policy li hija effettiva. L-interess u l-obbligu tagħna mhuwiex li nidħlu fil-policy making. Din għamiltilkom ċara meta kellimtkom dwar il-Frontex. Ix-xogħol tagħna huwa li naraw jekk il-policies tal-Unjoni Ewropea ħadmux kif suppost u tawx ir-riżultati mistennija. Jiġifieri aħna mhux se nidħlu f’issues oħrajn. 

Kien hemm min staqsina jekk dħalniex fuq tal-pushbacks u r-risposta kienet le. Issa ma dħalniex mhux għax bżajna minnu s-suġġett. Lanqas dħalna fuq tad-drittijiet umani. U l-istess mhux għax bżajna minnu s-suġġett imma għaliex ma kienx parti mill-mandat tagħna. Ma nistgħux nidħlu f’suġġett li mhuwiex parti mill-mandat tagħna. Jekk tagħmel hekk jgħidulek li mort ultra vires, li qiegħed tagħmel awditjar ta’ affarijiet li lanqas kellek il-mandat li tivverifika. Allura aħna staqsejna lilna nfusna mistoqsija waħda prinċipali; l-Unjoni Ewropea indirizzat b’mod effettiv l-isfidi ta’ riammissjoni lejn pajjiżi terzi? Għalhekk analizzajna jekk l-Unjoni Ewropea kenitx qiegħda tagħmel progress jew le bil-ftehim varju li kienet diġà laħqet jew li kienet qiegħda tinnegozja ma’ pajjiżi terzi. 

Pereżempju rajna wkoll jekk l-azzjonijiet li ħadet l-Unjoni Ewropea kinux qed iwasslu jew le sabiex il-pajjiżi terzi jkunu f’pożizzjoni li jwettqu l-obbligi tagħhom ta’ riammissjoni b’mod effettiv. Issa tistaqsuni fuq liema pajjiż iffukajna? Aħna ma nħobbux nagħmlu l-affarijiet skont il-grazzja imma jekk jista’ jkun nimxu fuq l-iktar pajjiżi li joffru prestazzjoni għal dawn l-affarijiet. Allura qbadna l-għaxar pajjiżi li għandhom the highest absolute numbers of non-returned irregular migrants għall-perjodu 2014-2019 u ffokajna fuqhom. Kif spjegajt ftit ilu, aħna la dħalna fl-alleged human rights breeches li kien hemm ħafna rapporti dwarhom fil-midja u li ġew rappurtati l-iktar mill-midja u mill-għaqdiet mhux governattivi u lanqas dħalna fil-koperazzjoni bejn il-Frontex u l-Kummissjoni. Ħafna mill-mistoqsijiet li kellna kienu fuq l-Afganistan u fuq il-Belarus. Imma dawk kienu żviluppi koroh li seħħew wara li kien għalaq l-audit u allura aħna ma nistgħux nagħtu an audit opinion fuq xi ħaġa li seħħet wara li spiċċa l-audit. Se mai, dan jista’ jkun suġġett fi stadju ulterjuri. Ovvjament bħal kull awditu ieħor, li anke jsir f’kuntest lokali, l-awditu jsir fuq il-passat u mhux fuq il-preżent jew fuq il-futur.

Kif semmejt fil-bidu aħna sibna li l-Unjoni Ewropea, mhux se ngħid falliet, imma l-progress li kisbet kien pjuttost wieħed limitat. U kien limitat anke meta ġiet biex tikkonkludi n-negozjati ta’ readmission ma’ diversi stati. Waħda mill-iktar issues taħraq kienet dik tat-third-country national clause li baqgħet a sticking clause. Imma mbagħad min-naħa l-oħra sibna fil-prattika ... Jien kelli wkoll idea żbaljata. Mhux qed ngħidha biex nikkritika imma kont taħt l-impressjoni li iktar ma jkun hemm ftehim uffiċjali, iktar se jkollok riżultati tajbin. Imma bil-maqlub; fejn hemm ftehim mhux uffiċjali iktar tasal mal-gvernijiet rispettivi. U dan għaliex m’hemm xejn bil-miktub u allura jista’ jkun flessibbli, jista’ jkun hemm give and take u r-riżultati jkunu aħjar. Mentri jekk ikun hemm ftehim uffiċjali, hemm ċerti constraints kemm fuq l-Unjoni Ewropea u kemm fuq il-pajjiżi terzi. Però naħseb li kieku kelli nagħżel l-aktar żewġ komponenti importanti li jolqtu kull relazzjoni, anke r-relazzjoni tiegħi magħkom jew intom magħna, kont nagħżel ir-rieda politika u l-fiduċja. Jekk ma jkunx hemm dawn iż-żewġ affarijiet, immaterjali ngħidu jekk kienx hemm binding, non binding, written, unwritten agreements, ma jseħħx. 

Meta kont l-Awstrija min-naħa tal-Gvern Awstrijak - mhux se nsemmihom b’ismihom per prudenza – semmewli pajjiżi li magħhom għandhom arranġamenti bellezza imma qaluli li dawn kienu sbieħ bħall-Kostituzzjoni tal-Unjoni Sovjetika! Naħseb li din kienet waħda mill-isbaħ kostituzzjonijiet fuq il-karta, imma fil-prattika ma naħsibx li kienet sabiħa. Qaluli li meta niġu għall-prattika jsibu kull okkażjoni biex ma jwettqu xejn minn dak li ntrabtu miegħu! Jiġifieri inti trid tfittex ir-riżultat u tmur għal dak li qed jaħdem u mhux għal dak li jidher sabiħ fuq il-karta. 

Pereżempju, aħna sibna li ż-żewġ nuqqasijiet ewlenin – hemm ħafna nuqqasijiet imma ma nistgħux inkunu negattivi biss u t-tajjeb trid issemmih ukoll - li jolqtuk mill-ewwel huma n-nuqqas ta’ sinerġija li hemm bejn l-istati membri tal-Unjoni Ewropea nfushom u bejn l-istati membri u l-Kummissjoni. Mingħajr din is-sinerġija across policies dawn l-iżbalji se jibqgħu jirrepetu ruħhom fil-fehma tagħna. Għalhekk aħna bdejna nistaqsu x’hemm bżonn isir. Hemm biżżejjed inċentivi biex dawn il-pajjiżi jagħtu r-riżultati neċessarji? U sibna li anke hemmhekk, il-progress li sar għal dawk li jgħidulhom structural incentives, kien limitat. Kien hemm xi ħaġa imma ma kinitx effettiva biżżejjed. 

Xi ħaġa li ħadmet kienet il-visa policy, li qiegħda tagħti riżultati tajbin ħafna. Il-visa code, li ġiet riveduta, ipprovdiet lill-Unjoni Ewropea b’mekkaniżmu u għodda biex isir assessjar regolari tal-livell ta’ koperazzjoni mal-pajjiżi terzi. Fil-fatt ir-readmission agreements li għandhom l-Unjoni Ewropea indirizzaw ħafna mill-ostakli. U tajjeb li wieħed jgħid li twaqqfu wkoll joint readmission committees or working groups bħala fora għall-periodic evaluation tar-readmission cooperation. Imma li ġara hu li anke f’dawn il-każijiet kellek effetti limitati fuq dawn il-miżuri. Jiġifieri nkun qed nonqos li ma nsemmilkomx it-tajjeb imma min-naħa l-oħra nkun qed nonqos ukoll jekk ma ngħidilkomx li t-tajjeb li sar kiseb riżultati limitati. Overall għedna li kienu riżultati relevanti imma limitati. 

Sfortunatament hemm marda kronika; in-nuqqas ta’ streamlining bejn il-pajjiżi nfushom. Ħalli nagħtikom eżempju prattiku u se tifhmuni malajr. Hemm pajjiż terz – dan eżempju – li miegħu hemm erba’ stati membri tal-Unjoni Ewropea li għandhom jew qed ifittxu li jkollhom readmission agreements. Jekk dawn japplikaw kriterji, kejl, teknikalitajiet, modalitajiet u metodoliġiji differenti l-ewwel nett se jħawdu lil kulħadd f’dak il-pajjiż għax in-nies se jibdew jistaqsu; l-Unjoni lil min qiegħda tirrappreżenta? Qiegħda tirrappreżenta lill-pajjiż l-ieħor jew inkella kulħadd jagħmel li jfettillu? Fil-fatt naħseb li din hija problema għax fin-nuqqas ta’ a common asylum and migration policy ... Naħseb li llum se nkun kritiku imma din qed jgħiduha wkoll in-nies tal-Kummissjoni; fil-prattika m’hemmx migration policy effettiva tal-Unjoni Ewropea imma kull stat għandu l-migration policy tiegħu għalkemm dak li jkun jipprova joqgħod fil-parametri tat-trattati u l-obbligi tal-Unjoni Ewropea. Diment li l-Unjoni Ewropea mhux se titkellem b’vuċi waħda ma’ dawn il-pajjiżi, ovvjament il-proċess tan-negozjar se jidgħajjef. 

Aħna ħarisna wkoll lejn kemm in-networks tal-Unjoni Ewropea kienu effettivi biex isir pooling flimkien tar-riżorsi nazzjonali. Bl-estensjoni tal-mandat tal-Frontex suppost li l-affarijiet jitjiebu. U xi ftit tjiebu, imma mhux dejjem tjiebu kif suppost. Issa ġejna wkoll għal dak li huwa l-capacity building u r-reintegration projects. Illum kelli laqgħa interessanti ħafna mad-diriġenza tal-MCESD u mas-Servizzi Ewropej f’Malta. Qabduli mal-issue tad-data u staqsewni kemm hija imporanti d-data. Għidtilhom li d-data hija l-ikbar ċavetta għas-suċċess jew għall-falliment ta’ dak li qed isir. U hija wkoll l-ikbar uġigħ ta’ ras għall-Unjoni Ewropea. Mhux qed nitkellem f’kuntest Malti imma qed nitkellem f’kuntest wiesa’. Qed ngħid hekk għax jekk inti fuq suġġett jaħraq bħal dan m’għandekx id-data neċessarja, inti se jkollok stampa distorta, u mhux veru għandek idejk fuq il-polz tal-magnitude tal-problema, kemm dik li qed issolvi u kemm dik li mhux qed jirnexxilek issib tarf tagħha. 

Imma l-agħar li qed jiġri hu li bejn l-istati membri infushom, anke jekk tinsa l-Unjoni Ewropea, m’hemmx completeness fil-mod ta’ kif tinġabar id-data. U agħar minn hekk m’hemmx comparability. Inti jista’ jkollok pajjiż A, B, u C, li kollha jiġbru d-data tagħhom tajjeb imma b’sistemi differenti u mhux fuq l-istess medda ta’ żmien. Fl-assenza ta’ din id-data, bir-rispett kollu, anke jekk ikun hemm unison and uniformity fil-koperazzjoni tal-Unjoni Ewropea, xorta se jkun hemm a lopsided picture tal-affarijiet. To be fair il-Kummissjoni ppruvat tindirizza din il-lakuna. Kienet ħejjiet diversi proposti leġiżlattivi li fil-fehma tal-esperti tagħna suppost jindirizzaw dawn l-underlying weaknesses. Imma ġara li ħafna minn dawn il-proposti baqgħu ma ġewx addottati mill-istati membri jew jekk mhux addottati, għadhom ma ġewx fis-seħħ. Allura qed nitkellmu jekk mhux fuq a dead letter, xi ħaġa li hija moribonda. 

Punt ieħor huwa li d-data li semmejt l-ewwel on the swiftness of readmission procedures and on the sustainability of returned migrants reintegration ... Anke r-reintegration hija importanti għax meta tibgħat lil xi ħadd lura, mhux biss tibagħtu qisek biex teħles minnu, imma huwa fl-interess tagħna li kemm jista’ jkun jiġi rintegrat ġewwa pajjiżu. Naturalment din mhijiex daqshekk faċli. Imma anke hemmhekk, id-data ħafna drabi hija lacking. Issa forsi tgħiduli aħna qagħdna ngorru biss u ma pproponejna xejn? Fil-fatt aħna ppruvajna nagħmlu erba’ proposti li jinstemgħu ġeneriċi u sempliċi imma li naħseb mingħajrhom ma nistgħux nimxu ‘l quddiem. Is-sodisfazzjon tagħna kien li dawn ġew aċċettati kollha bħala prattiċi, kemm min-naħa tal-Kummissjoni kif ukoll min-naħa tal-auditees tagħna inġenerali. 

L-ewwel proposta tagħna kienet li għamilnieha ċara li biex naslu x’imkien il-Kummissjoni hemm bżonn tuża iktar flessibilità fin-negotiating readmission agreements għax xi kultant kienet qiegħda tkun riġida wisq. It-tieni proposta kienet fuq il-bżonn ta’ sinerġiji bejn l-istati membri u mhux kulħadd jitkellem b’leħen differenti għax inkella nħawdu lil ħaddieħor. To be fair, jekk ikun xi pajjiż daqsxejn maverick, u hawnhekk qed nitkellem fuq country of origin, u jara din il-konfużjoni bejn l-istati membri, se jgħidlek dawn tant huma vulnerabbli li se nattakkahom aktar billi nibgħat aktar immigranti illegali u irregolari u b’hekk ikolli aktar ċans li nippenetra dik is-sistema li mhux qiegħda taħdem. Huwa wkoll fl-interess tal-Unjoni li jkollha sistema b’sinerġija aħjar. Imbagħad ġejna għall-inċentivi. 

Għamilna kwestjonarju mal-istati kollha dwar kemm skont huma l-inċentivi għandhomx ikunu l-karrotta jew il-frosta. The carrot at stick. Il-general feeling interessanti hu li l-maġġoranza jippreferixxu aktar il-positive incentive milli n-negative incentive. Jekk jien nagħmillek l-istick biss, intik bil-frosta biss biex tobdi, mhux se jkun hemm il-fiduċja li hemm bżonn bejn iż-żewġ naħat. Aħna għedna li għandu jkun hemm speċi ta’ tool kit li titfa’ aktar enfasi fuq il-positive incentives. Mill-banda l-oħra ma tistax tagħlaq kompletament il-bieb għan-negative incentives għax inkella tispiċċa tiġi qisek istitut tal-karità. U dak naħseb li jmur lil hinn mill-ambitu tagħna.

Ir-raba’ rakkomandazzjoni tagħna hija dik li semmejt iktar kmieni fuq id-data.  Il-bżonn urġenti – din enfasizzajna fuqha – li d-data collection on readmissions and reintegration sustainability must be enhanced as urgently as possible. Dawn ġew aċċettati. Imbagħad kien hemm min saqsiena – qamet fi kważi kull laqgħa li kellna – x’inhi l-pożizzjoni tagħna bħala Qorti fuq il-famuż EU migration and asylum pact? L-ewwel nett, kif qalet membru tal-Kummissjoni l-ġimgħa li għaddiet fi Vjenna, għad m’hemmx pact. Fil-fatt dan għadu work in progress. Ir-raġuni mhijiex għax m’hemmx rieda mill-kummissarji. Naħseb li kemm il-Kummissarju u l-Viċi President Schinas kif ukoll il-Kummissarju Johansson, minkejja li għandhom aproċċ personali daqsxejn differenti, il-perspettiva tas-South u l-perspettiva tan-North, għandhom ir-rieda li jaslu x’imkien. Imma mingħajr il-backing tal-istati membri u tal-Kunsill mhux se naslu. Dan sal-lum għadu work in progress u jekk jaslux jew le ma nazzardax ngħid. Li nista’ ngħid hu li għadna ma wasalniex. 

Jekk tistaqsuna x’inhi l-opinjoni tagħna bħala Qorti ngħidilkom kif nistgħu nagħtu opinjoni fuq proposta li għada proposta?! Ma tistax tagħmel audit ta’ proposta. Allura qed ngħidu b’mod diplomatiku apposta li nittamaw li r-rakkommandazzjonijiet tagħna jiġu fed in to the debate on the EU’s new pact on migration and asylum. Jekk jistgħu jeħduhom into consideration so much the better. Nerġa’ ngħid li aħna nemmnu li jekk ma jkunx hemm xi forma ta’ patt ... Mhux qed ngħidu li għandu jsir il-patt kif inhu imma li jkun hemm patt ... Jiena naħseb li wara l-kriżi tal-migration, li leħqet l-ogħla livell fi żmien l-era ta’ Merkel madwar sitt snin ilu, u li sal-lum għad hemm vacuum, naħseb li dan jirrifletti ħażin fuq l-Unjoni Ewropea meta hija such a strong bone of contension. Għalhekk aħna nemmnu li huwa importanti li dan jiġi indirizzat.

L-issue tal-political will semmejtielkom diġà. Min-naħa l-oħra, jekk nista’ nieħu spunt mill-Belarus bħala eżempju, - aħna m’għamilniex awditu tal-Belarus – aħna ma nistgħux nippermettu sitwazzjonijiet li jippermettu pajjiżi terzi li jistrumentalizzaw il-migrazzjoni għall-iskopijiet tagħhom għax inkella r-re-admission agreement ovvjament se jaqa’ kompletament. 

Min-naħa tiegħi nippreferi nieqaf hawn ħalli nagħti ħin għal kwalunkwe mistoqsijiet li tixtiequ tagħmluli. Nenfasizza li kif għidt fil-bidu tal-laqgħa, aħna kellna koperazzjoni sħiħa mill-Kummissjoni, li tawna aċċess għal kulma ridna, u kellna laqgħat magħhom li kienu produttivi ħafna. L-iktar ħaġa importanti kienet dik li aċċettaw ir-rakkomandazzjonijiet tagħna. Ġieli jkun hemm rapporti fejn il-Kummissjoni taċċetta wħud biss. Issa dak li jkun jgħidlek jien x’naqa’ u nqum - skużawni l-espressjoni – jekk ma taċċettahomx il-Kummissjoni? Le, mhux naqgħu u nqumu. Jekk inti ma rnexxilekx tipperswadi lill-Kummissjoni tapprova r-rakkomandazzjonijiet tiegħek, mhijiex kwestjoni ta’ pride, biex toħroġ tgħid li aċċettawli kollox imma tkun tajthom l-ikbar ċavetta biex jekk tmur issemmilhom dak ir-rapport sentejn oħra, jgħidulek li dawk qatt ma aċċettawhom. U tkun a dead letter. Illum, li dawn aċċettaw ir-rakkomandazzjonijiet, għamiltilhom obbligi addizzjonali. 

Aħna dejjem inħallu sentejn u nofs, kważi tlieta qabel ma nkellmuhom biex ma jġibux skużi li ma kellhomx żmien biżżejjed. Imma jekk f’sentejn jew tlieta nsibu li minn dawn l-erba’ miżuri m’għamlu xejn, għandna dritt imbagħad induru fuq l-istituzzjonijiet, il-Parlament, il-Kunsill, u ngħidulhom li għalkemm dawn kienu qalu li qablu magħna, kien biss lip service u milli għidna ma sar xejn. Jien se nieqaf hawn. Skużawni jekk tawwalt ftit imma issa lest li nwieġeb kull mistoqsija li tagħmluli kemm fuq l-aspett tar-rapport annwali kif ukoll fuq il-kwestjoni tar-rapport tar-readmission. 

IĊ-CHAIRPERSON: Sur Brincat, nirringrazzjak ta’ din l-ispjegazzjoni dettaljata. Qabel ma ngħaddu għall-mistoqsijiet u għall-kummenti tagħkom nitlob jekk hawnx permess tal-Kumitat sabiex jittieħdu xi ritratti waqt dan il-Kumitat. (Onor. Membri: Iva) Jidher li m’hawnx oġġezzjoni. Se nkun qiegħed nagħti permess sabiex isiru tliet mistoqsijiet u mbagħad nitlob lis-Sur Brincat sabiex iwieġeb. Imbagħad wara jerġgħu jsiru tliet mistoqsijiet oħra. Rimarki? Is-Segretarju Parlamentari Stefan Zrinzo Azzopardi.

ONOR. STEFAN ZRINZO AZZOPARDI (Segretarju Parlamentari għall-Fondi Ewropej): Fl-introduzzjoni tal-preżentazzjoni tiegħek inti għamilt referenza għall-pjan ta’ irkupru u reżiljenza - dawk il-fondi - li kif ilkoll nafu hemm differenza bejn kif se jitħaddmu dawn il-fondi tal-pjani ta’ irkupru u reżiljenza u l-fondi tal-multi-annual financial framework. Dan minħabba r-raġuni li fil-każ tal-RRF, apparti l-inizjattivi maqbula bejn l-istati membri mal-Kummissjoni, hemm ukoll dawk ir-riformi li l-pajjiżi membri qegħdin jintrabtu li jwettqu bħala parti minn dak il-pjan ta’ irkupru u reżiljenza. Issa fid-dawl ta’ dan kollu, fejn għandek dan il-pjan li se jkun issottometta stat membru, li jkun obbligu mhux biss kif issir in-nefqa u dak kollu marbut mal-mekkaniżmi relatati man-nefqa, li normalment isir fil-każ tal-MFF imma anke l-fatt li r-rimbors ta’ dawn il-fondi se jkun marbut mat-twettiq tal-milestones maqbula mal-Kummissjoni, kif taħseb li din is-sitwazzjoni se timpatta fuq ix-xogħol tal-Qorti biex tevalwa meta tiġi biex tawditja x-xogħol li jkun sar mill-istati membri?

IĊ-CHAIRPERSON: Grazzi. Iktar rimarki? L-Onor. Joseph Ellis.

ONOR. JOSEPH ELLIS: L-ewwel nett xtaqt nistaqsi ftit dwar ir-rapport tal-Qorti tal-Awdituri. Spiss nisimgħu rapporti fil-midja dwar abbużi fl-infiq tal-fondi tal-Unjoni Ewropea f’żewġ pajjiżi partikolari; speċjalment abbużi mill-partit fil-Gvern. U hawnhekk qiegħed nirreferi għall-Ungerija u għall-Polonja. X’miżuri qiegħda tieħu l-Qorti tal-Awdituri dwar l-infiq f’dawn il-pajjiżi partikolari? Kif ilkoll nafu hemm issues partikolari ħafna, li anke qegħdin iżommu milli l-Kummissjoni tapprova l-fond tal-irkupru f’dawn il-pajjiżi.

Xi ħaġa oħra li xtaqt nistaqsi hija fir-rigward tal-fond tal-irkupru. Peress li hemm element qawwi ta’ grants, u hemm element ta’ loans, se tagħmlu xi distinzjoni kif tissorveljaw il-grants u l-loans? Il-grants se tqabbluhom mal-fondi li jiġu żbursati taħt il-multi-annual financial framework u l-loans se jingħataw trattament differenti? Jew inkella kollox se jiġi trattat bl-istess mod?

Issa se ngħaddi għar-rapport tiegħek. Ħadt gost ħafna nisma’ dak li għidtilna. Kumbinazzjoni jien u ċ-Chairperson għadna ġejjin minn konferenza dwar il-futur tal-Ewropa. Jien inzertajt fil-working group dwar l-immigrazzjoni u bosta mit-temi li semmejt inti tqajmu f’din il-konferenza wkoll. Ċertament hemm ħtieġa kbira li jkun hemm politika komuni tal-immigrazzjoni u tal-ażil madwar l-Ewropa kollha. Illum għandna ħafna politiki differenti li mhumiex jaħdmu kif wieħed jixtieq li jaħdmu. Fir-rigward tar-rimpatriju inti ilmentajt li huma ineffiċjenti u huma diffiċli biex isiru. Forsi wieħed tajjeb li jsemmi li ħafna drabi din id-diffikultà ġejja mill-pajjiżi li suppost jaċċettaw lil dawn in-nies lura. 

Ovvjament wara l-konklużjoni tar-rapport tiegħek, kif għidt tajjeb inti, ir-rapport iħares lejn il-passat ... Fl-aħħar ġimgħat Franza ħadet deċiżjoni li tnaqqas in-numru ta’ viżi li tagħti lin-nies mill-Marokk, it-Tuneżija u l-Alġerija minħabba nuqqas ta’ koperazzjoni minn dawn il-pajjiżi biex jieħdu lura lil dawk l-immigranti li ma jkollhomx dritt li jibqgħu hemmhekk. Ovvjament ikun kontrasens jekk id-deċiżjoni li ħadet Franza ma tiġix sostnuta mill-pajjiżi membri tal-Ewropa. U jkun ħażin, speċjalment minħabba kif taħdem ix-Schengen, li jekk pereżempju Malta, nibdew nagħtu l-viżi lin-nies tal-Alġerija, li Franza mhux qiegħda tagħtihom, għax allura dawn jiġu Malta u mbagħad minn hawn jibqgħu sejrin lejn Franza. Barra Malta ovvjament hemm pajjiżi oħra. X’inhuma l-ħsibijiet tiegħek f’dan ir-rigward? Naħseb li qegħdin naqblu. 

Dwar il-weaponisation tal-immigrazzjoni naħseb li hemm qbil ġenerali dwarha. Din ilha ssir. Jien ninkwieta li meta tagħti inċentiv finanzjarju biex din ma ssirx ... Dalgħodu l-Prim Ministru, fl-istqarrija tiegħu, qal li l-kapijiet tal-Gvern qablu li jallokaw iktar riżorsi sabiex immigranti irregolari ma jiġux lejn l-Ewropa. Probabilment fil-kuntest tal-eżodu li hemm mill-Afganistan. Biss din diġà qed narawha u konna rajnieha fil-każ tat-Turkija, fejn pereżempju din is-sena Malta se tħallas €115,700 bħala kontribut għar-refuġjati mit-Turkija. Tara li hemm problema li meta wieħed jibda jħallas sabiex l-immigranti ma jersqux lejn l-Ewropa, din aktar se tispiċċa bħala piż finanzjarju? Fl-istess ħin wieħed għandu jżomm f’moħħu wkoll il-profil demografiku tal-Ewropa, fejn għandek nuqqasijiet kbar ta’ ħaddiema across the board.

IĊ-CHAIRPERSON: Grazzi. Nistieden lis-Sur Brincat biex iwieġeb. 

IS-SUR LEO BRINCAT: Nirringrazzjakom ta’ dawn il-mistoqsijiet, li fl-opinjoni tiegħi kienu ffokati ħafna. Is-Segretarju Parlamentari Zrinzo Azzopardi semma l-paragun bejn l-RRF u l-approċċ tradizzjonali fuq l-MFF. Aħna li nistgħu ngħidu hu li anke l-fatt li qed nitkellmu dwar baġit li rdoppja ... Jekk teħodhom kollettivament diġà hija a daunting challenge. L-ikbar sfida li għandna bħalissa mhijiex fuq kif se nagħmlu dan kollu imma b’min se nagħmlu dan ix-xogħol. Għaliex? Kif faqqet il-pandemija - mingħalija kont semmejtha in passing meta ġejt hawnhekk l-aħħar darba - aħna konna ħadna deċiżjoni strateġika li billi l-pandemija ħalliet impatt fuq kull pajjiż ... 

Jekk pajjiż intlaqatx iktar minn pajjiż ieħor jew le hija irrelevanti, imma żgur li ġie impattat fuq is-saħħa u fuq l-ekonomija ta’ kull pajjiż. Allura ma jagħmilx sens li noqogħdu nagħmlu ħafna audits fuq suġġetti astratti, qisu l-pandemija xi ħadd kellu karozza, ħa daqqa mal-ħajt biha u issa jeħodha għand it-tellar biex itellalu dik id-daqqa u jgħaddi kollox. Għalhekk għedna li strateġikament wieħed minn kull erba’ audits li rridu nagħmlu jrid ikollu linkage mal-COVID-19 innifsu. Jekk huwiex saħħa jew ekonomija dak narawh bħala dettall. Fil-fatt għandna dak li ngħidulu work programme li qed jiġi finalizzat u hekk se jkun; 25 of not more tal-audits tagħna għas-sena 2022 se jkunu kollha relatati mal-COVID-19, b’mod ekonomiku jew fir-rigward tas-saħħa. 

Pereżempju, hemm ukoll fuq ix-xiri tal-vaċċin biex naraw kif ċerti pajjiżi kienu moqdijin tajjeb mentri pajjiżi oħra kellhom rata’ ta’ vaċċinazzjoni baxxa. Dan diġà se joħdilna ċerti riżorsi over and above r-riżorsi li għandna. Imma issa hemm ukoll il-fond tal- irkupru. Apparti l-fatt li l-fondi involuti se jkunu qed jirduppjaw u allura l-onus tax-xogħol se jikber, għandek ukoll metodoliġiji totalment differenti. Għaliex?  Għaliex qabel, meta kien hemm l-MFF il-costs kienu jiġu monitored biex jaraw kienx hemm abbużi fil-mod ta’ kif isir l-infiq, illum l-onus qiegħed fuq il-gvernijiet nazzjonali u huwa marbut mal-milestones u t-targets. Jiġifieri jista’ jkollok sitwazzjoni ipotetika - mhux qed nitkellem f’kuntest Malti għax ma nafx id-dettalji għalkemm rajt iċ-ċifri fil-gazzetti – fejn pajjiż li nefaq kollox by the book, ma hemm l-ebda xamma, traċċa jew ilment fuq irregolatorajiiet, imma jekk dan il-pajjiż ... 

Malta pereżempju ntrabtet fuq il-qasam ambjentali jew diġitali. (Interruzzjonijiet) Ejjew ngħidu li Malta ntrabtet b’persentaġġ fuq settur partikolari. Jekk ipotetikament dak li ntrabtet dwaru ma jintlaħaqx, sakemm ma jsirx arranġament diġà negozjat bejn il-Gvern lokali u l-Unjoni Ewropea, anke jekk m’hemm l-ebda irregolarità, il-fatt li inti ddevjajt minn dawn il-milestones and targets, diġà għandek ċerta abberrazzjoni. Din titfa’ piż ikbar fuq l-istat membru, u diffikultà ikbar fuqna biex nagħmlu moniteraġġ. Qabel aħna konna nagħmlu moniteraġġ ta’ xi ħaġa reali. Imma llum, il-possibilità hi li nsiru nafu dwar dan kollu over a long period of time. Dan għaliex meta inti tħares lejn il-grants u l-loans, filwaqt li jekk se jkun hemm il-loans, għax ma nistgħux ngħidu li kull pajjiż għandu jieħu l-loans għax dik hija deċiżjoni strateġika tal-pajjiż, imma jekk m’iniex sejjer żball sal-2023 irid ikun hemm diġà xi forma ta’ impenn jew decleration of intent għal-loans. Min-naħa l-oħra r-roll out tal-fondi tal-grants jista’ jibqa’ jkarkar sal-2026. Allura aħna ma nistgħux nawditjaw xi ħaġa li għada ma tħallsitx. Jiġifieri lilna tpoġġina f’pożizzjoni fejn aħna stess għadna m’aħniex daqshekk ċari. 

Issa tgħiduli “charity begins at home?” Le, mhux hekk, imma ma rridux nintrabtu b’xi ħaġa li mbagħad we do not deliver. Bħalissa qegħdin f’negozjati mal-ogħla istituzzjonijiet Ewropej biex ikollna żieda tar-riżorsi ħalli we can rise to the occasion. L-aħħar ħaġa li rridu huwa li meta hemm enfasi iktar qawwija, kemm minħabba korruzzjoni, li in any member state u mhux qed nitkellem biss fil-kuntest ta’ dak li semma l-Onor. Ellis fil-kuntest tal-Ungerija u Polonja, li fuq dik ukoll se nwieġbu aktar ‘il quddiem ... Imma tant intefqu flus fuq il-pandemija li ċ-ċittadin komuni, fi kwalunkwe pajjiż, sar iktar konxju ta’ kif jintefqu l-flus. U dan se jgħidlek mela jien qed immut bil-ġuħ u m’għandix vaċċini u mbagħad nara dan l-isparpaljar kollu ta’ flus! Ma rridux ninsew li fl-Unjoni Ewropea - dan mhuwiex a Europe sceptic comment imma joħroġ mill-istatistika - l-inugwaljanza ekonomika u soċjali kibret u splodiet minn mindu faqqgħet il-pandemija. 

Allura ċ-ċittadin komuni, fi kwalunkwe pajjiż, qed jistaqsi iktar dwar l-infiq li jsir, mhux fuq procurement biss imma fuq kull tip ta’ infiq. Aħna, mingħajr dawn ir-riżorsi, diġà qed nagħmluha ċara li tant aħna over stretched li mhux se nkunu f’pożizzjoni. Fil-fatt illum jekk wieħed jara d-diskors li għamel il-President isib li dan beda u spiċċa d-diskors tiegħu bir-riżorsi. Qed jgħid li l-isfidi huma kbar u huwa fatt magħruf li the bigger the spend, the bigger the need for auditing. Imma li semmejt inti huma parametri totalment differenti. U din tagħmilha ħafna iktar diffiċli għalina bħala Qorti. Issa se ngħaddi għall-mistoqsijiet li għamel l-Onor. Ellis, li kienu mistoqsijiet interessanti ħafna. 

Aħna ma nidħlux fl-element tal-conditionality. Jiġifieri dak li tista’ qiegħda tikkonsidra l-Kummissjoni u forsi fi stadju ulterjuri l-Kunsill vis-à-vis l-Ungerija u l-Polonja, ma nagħmlux singling out tagħhom. Tinsiex li aħna l-awditu li qed nagħmlu huwa fuq fondi minfuqa. Aħna se nħarsu biss jekk dawn il-fondi minfuqa ntefqux kif suppost jew le. Pereżempju, aħna nħarsu lejn l-assorbiment tagħhom. Jien nista’ ngħidlek li fejn jidħlu l-utilizzar ta’ fondi – insa l-aspett tal-human rights considerations u l-allegazzjonijiet serji li kien hemm fir-rigward ta’ dawn il-pajjiżi fuq is-saltna tad-dritt – dawn iż-żewġ pajjiżi huma fost l-ikbar recipients of funds u huma some of the best absorbers of funds. Jiġifieri jekk tara l-Polonja u l-Ungerija, l-absorption tagħhom huwa ħafna ogħla mill-medja Ewropea nnifisha. Jiġifieri nerġa’ ngħid li aħna ma nidħlux mal-issue tal-conditionality, għalkemm ovvjament aħna qed naraw kif qed jiżviluppaw fil-prattika l-issues tas-saltna tad-dritt vis-à-vis dawn il-pajjiżi. Imma nerġa’ ngħid li aħna nillimitaw biss fuq dak li seħħ sal-lum. 

Fuq il-grants u fuq il-loans naħseb li indirettament spjegajt kif weġibt lill-Onor. Zrinzo Azzopardi. Imma fuq il-loans għandek il-cut off date tal-2023 mentri l-grants jistgħu jibqgħu għaddejjin ikaxkru sal-2026. Hija wkoll kwestjoni ta’ timing, u mhux sempliċement biss id-differenza bejn għotjiet u self. Inti semmejt punt li naqbel miegħu jien ukoll u ċjoè li ħafna drabi l-problema huma l-pajjiżi terzi. Imma - mingħajr ma naqbeż għall-pajjiżi terzi għax hemm pajjiżi terzi li huma diffiċli u agħar miż-żonqor fl-ideat tagħhom, u jagħmlu kultant daqsxejn ta’ extorsion bil-pulit - trid tifhem il-psikoloġija tagħhom. Din għallmuhieli membri tal-gvern tal-Punent, dejjem jekk għadu jeżisti l-Punent kif konna nsejħulu qabel. Dawn kienu qaluli li trid tkun taf tmur għal għajnhom, skużawni l-espressjoni. 

Se nagħtikom eżempju prattiku li semmewlna huma stess u li semmejtu dalgħodu fil-laqgħa li kelli mas-Servizzi Ewropej. Mela għandek pajjiż terz, tat-tielet dinja, hu x’inhu, jekk huwiex fl-Afrika jew x’imkien ieħor, li għandu l-issue tar-repatriation u inti tixtieq iġġiegħlu jerġa’ jagħmel ir-readmission. It-tendenza tal-Unjoni Ewropea, u forsi anke ta’ ċerti gvernijiet, hi li jaqbdu bniedem espert fuq il-migration issues, ikun forsi f’livell ta’ direttur, imma ma jkunx at ministerial level, imma jkun the best on the ground fis-suġġett, u tibagħtu jinnegozja. Il-fatt li dawn ġie jkellimhom xi ħadd li huwa middle of the road, bħala protocol u status qed nitkellem u mhux bħala ħila għax bħala ħila ovvjament dak ikun jaf ix-xogħol u mhux il-ministru jew il-prim ministru, hemmhekk jeħduha bħala snub. Allura x’qed jagħmlu ċerti pajjiżi? 

Din mhijiex ir-regola imma ċerti pajjiżi kbar, li għandhom riżorsi miljun darba iktar minn Malta u minn pajjiżi żgħar oħra, bħal Ċipru, eċċ, x’jagħmlu? Jistennew laqgħa għolja bejn il-prim ministru, il-kanċillier, eċċ. tal-pajjiż, u l-prim ministru tat-tali pajjiż, pereżempju jekk qed jitratta ma’ pajjiż X, lil dan il-pajjiż terz jgħidlu li hemm issues tal-migration u li jixtieq ikellmu fuqhom. Imbagħad jgħidlu li jekk ma jimportax, jekk huwa jaqbel li jitkellmu fuqhom, se jkellimhom Ċikku jew Peppu fuqhom. Imma għalihom, il-fatt li f’laqgħa bilaterali għolja, li fiha kien hemm il-president u l-prim ministru tat-tali pajjiż u tefagħha fuq l-aġenda, allura qed jagħtuha aktar importanza. Issa tgħiduli għandek xi garanzija ta’ suċċess hemmhekk? Xejn mhu garantit imma hemm iktar ċans ta’ abbokkament u hemm iktar ċans ta’ xi forma ta’ progress.

Inti semmejtli l-kwestjoni – li naħseb li qamet fil-konferenza li attendejtu - tal-inċentivi u jekk jagħmlux sens jew le. Nerġa’ ngħid li aħna m’għandniex political opinions. Individwalment kulħadd ikollu l-veduti tiegħu, imma allaħares nibdew nagħtu l-political opinions fir-rapporti. Għaliex? Għax fir-rapport nista’ nkun jien il-kordinatur tiegħu, imma biex joħroġ f’isem il-Qorti, irid jiġi approvat mir-rappreżentanti tal-istati membri l-oħra kollha, u ffirmat mill-President. Jiġifieri fl-aħħar mill-aħħar, anke jekk jien reporting member, it becomes a Court’s document signed by the President. Allura inti trid issib middle ground u ma tħallix l-opinjonijiet personali tiegħek ixekklu jew itappnu l-analiżi li tkun għamilt. Tinsiex li għandna stati membri rappreżentati li f’pajjiżhom għandhom gvernijiet ta’ estrem xellug jew tal-lemin, li għandhom veduti radikali ħafna fuq dawn is-suġġetti. Madanakollu wasalna għall-konklużjoni li l-positive incentives jagħmlu ħafna iktar sens min-negative incentives. 

Min-naħa l-oħra qegħdin noqogħdu attenti li ma nagħmlux red carpet treatment li jwassal għas-sitwazzjoni li qiegħda tiġri fil-prattika u ċjoè dik ta’ asylum shopping. Mhux secondary movements biss. Hemm statistika li smajt biha fil-konferenza ta’ Vjenna l-ġimgħa li għaddiet. Ma niddejjaqx ngħid li ħassejtni li tgħallimt minn dik il-konferenza. Rappreżentanta li hija favur ir-rijammissjoni u ri-integrazzjoni tan-nies qaltilna li hija tibqa’ xxukkjata bil-fatt li jekk tara kemm daħlu nies ġol-Unjoni Ewropea - li sakemm jgħaddu mill-proċess tal-ażil ma jkunux jafu humiex immigranti regolari jew immigranti irregolari -  u kemm daħlu requests għall-ażil issib li daħlu bejn tlieta jew erba’ darbiet aktar talbiet għall-ażil milli hemm statistika ta’ nies li daħlu biex ifittxu xi forma ta’ ażil! Jiġifieri bla dubju ta’ xejn li s-sistema qiegħda tiġi abbużata. 

Naf li inti semmejt il-ħtieġa li jkun hemm pożizzjoni komuni. Jien ukoll nixtieqha. Biss jekk tistaqsini jekk naħsibx li naslu ngħidlek li diment li kulħadd jibqa’ jimbotta mill-perspettiva nazzjonali tiegħu ... Fl-aħħar mill-aħħar - mhux biex naqbeż għall-Kummissjoni - li kieku r-rakkomandazzjonijiet tal-Kummissjoni kellhom jiġu attwati, jien ngħid li 50% jew 60% tal-problema tiġi mtaffija u mitigata. Imma mbagħad meta tiġi fuq il-livell tal-Kunsill, fejn kulħadd jiġbed għal xawwatu ... Bl-ebda diżrispett għall-Parlament Ewropew u għall-Kummissjoni imma fl-aħħar mill-aħħar x’jiddeċiedi l-Kunsill. L-affarijiet l-oħra huma sinjali, pressures, co-legislation, imma fl-aħħar mill-aħħar mhumiex id-deciding factors. U naħseb li dan il-punt huwa importanti. 

L-aħħar punt huwa fuq il-kwestjoni tat-Turkija u għamilt punt validu ħafna hemhekk. Ma rridux ninsew li t-Turkija llum, tajjeb jew ħażin, qiegħda tieħu bejn 3 u 4 miljun refuġjat mis-Sirja biss! Diġà għandhom madwar 400,000 li qed iħabbtu l-bieb mill-Afganistan. Il-pożizzjoni ta’ ħafna pajjiżi fl-Unjoni Ewropea hi li - għandna nagħtuhom il-flus, ngħinuhom, u nġibuhom, eċċ. - idealment lil dawn nagħtuhom inċentivi biex ma jitilqux mill-Afganistan. Imma ovvjament din naħseb li it is easier said than done għax ħadd ma jrid jibqa’ hemmhekk. Min-naħa l-oħra l-inkoraġġiment huwa li għallinqas dawn jippruvaw jistabilixxu ruħhom fil-madwar biex ma jibqgħux ġejjin iktar qrib tagħna. 

Once again din hija biss decleration of intent. You cannot throw money at a problem and solve the problem with money. Jekk hemm difett u din qed ngħidha għax ħarġet mir-rapporti kollha tagħna. Meta tagħmel audit, l-iktar ħaġa delikata mhijiex l-audit. Tgħiduli mela mhux l-audit l-iktar ħaġa importanti? Le, l-aktar ħaġa importanti huwa d-designing tal-audit għax jekk inti ma tiddiżinjax l-istruttura ta’ kif se tagħmel l-audit ... Fl-aħħar mill-aħħar inti mbagħad tibgħat l-awdituri u jistgħu ma jkunu jifhmu xejn fil-migration u xorta joħorġulek b’rapport bellezza. Imma jekk inti, meta tiddissinja l-audit, tħalli ċerti loopholes, ma tistax tagħti tort jekk dak li jkun ma jasalx għall-konklużjonijiet veritiera jew jasal għal stampa distorta. 

Darba kellna rapport tal-għajnuna finanzjarja mill-Unjoni Ewropea lil pajjiż terz, li mhux se nsemmi l-isem, fuq livell ta’ għaqda mhux governattiva. U ħarġet ċifra tal-waħx. Lanqas jien stess ma kont naf li jagħtuhom daqshekk miljuni! Imbagħad sibna li dawn qed jagħtuhom dawn il-flus kollha meta lanqas għandhom struttura ta’ fejn jirreġistraw għaqdiet mhux governattivi. U lanqas ikunu jafu li jridu jirreġistraw l-għaqdiet mhux governattivi. Allura dawk li jabbużaw mill-fondi tort tagħhom? Jew it-tort ta’ min tahom il-flus? Jew tort ta’ min iddissinja l-financial arrangement u l-financial programme? Kultant tiltaqa’ ma’ nies tekniċi fl-Unjoni Ewropea li jgħidulek li d-difett tagħhom hu li jivvintaw il-proġetti fuq fejn jonfqu l-flus u mhux jivvintaw minn fejn se jġibu l-flus għall-proġetti! Dik hija inkwetanti ħafna u sakemm ma tiġix indirizzata dik il-ferita, naħseb li l-problema endemika, li għamilt sew li semmejtha, se ssir aktar gravi.  

IĊ-CHAIRPERSON: Sur Brincat, nirringrazzjak tar-risposti tiegħek. Aktar mistoqsijiet? L-Onor. Robert Cutajar.

ONOR. ROBERT CUTAJAR: Sur Brincat, nirringrazzjak ta’ din l-opportunità li tajtna sabiex nitkellmu hawnhekk u nisimgħu wkoll dak li kellek xi tgħid fuq dan is-suġġett. Xtaqt nagħmel kumment ġenerali għal dak li għedt inti ftit tal-ħin ilu fuq li jkun hemm aktar effettività fuq ftehim informali milli formali. Fuq dan it-tip ta’ ftehim ma taħsibx li aktar hemm lok ta’ abbużi bejn il-partijiet li jkunu qed jagħmluh? Safejn huwa possibbli li dawn isiru? Naħseb li kull sitwazzjoni hija delikata meta qed nitkellmu fuq suġġetti bħal dawn, imma ladarba hemm din il-prassi, safejn huwa permessibbli li wieħed jista’ jasal meta jagħmel ftehim informali u mhux ftehim formali?

IĊ-CHAIRPERSON: Grazzi. Onor. Cutajar, naqbel miegħek u jien ukoll kont qed naħseb fuq l-istess binarju. Fil-fatt xtaqt inżid il-mistoqsijiet tiegħi wkoll u se norbot ma’ dak li għadu kif staqsa l-Onor. Cutajar. Inti għidt li huwa iktar faċli għal dawk il-pajjiżi li jipprestaw ruħhom u li ma nimxux bil-grazzja. Imma jeżistu xi audits? X’inhi s-sitwazzjoni vis-à-vis pajjiżi bħas-Somalja, Sudan, Libja u Uganda, li huma fost l-iktar pajjiżi li minnhom ikollok l-immigrazzjoni kif ukoll it-traffikar tal-persuni li ġejjin minn hemmhekk? Dik hija l-problema prinċipali, li ħafna drabi, pajjiżi membri, anke f’diskussjonijiet ta’ livell għoli, wieħed ġieli ma jagħmilx distinzjoni bejn traffikar uman u immigrazzjoni. 

Inti għamilt ukoll distinzjoni bejn readmission u reintegration. Ovvjament li wieħed jaqbad grupp ta’ nies u jerġa’ jibgħathom lura f’pajjiż, inti se tkun ħlist mill-problema u mbagħad dak li jkun jiffaċċja ruħu meta jmur lura fil-pajjiż li telaq minnu. L-iktar pass diffiċli hija r-ri-integrazzjoni. F’dak ir-rigward l-Unjoni Ewropea x’inhi tagħmel? Qiegħda tgħin għall-fini ta’ protezzjoni jew sempliċement qiegħda tkun kuntenta, kif ħafna drabi jien ngħid b’mod mhux daqstant profond gvernijiet u popli jifirħu kemm-il immigrant reġa’ ntbagħat lura f’pajjiżu, però jekk wieħed irid ikun profond, tajjeb li nenfasizzaw il-fatt li ħadd ma jitlaq minn pajjiżu jekk ikun kuntent. Ħafna drabi jkollhom sitwazzjonijiet kemm ekonomiċi, kif ukoll sitwazzjonijiet militari jew ta’ persekuzzjoni u allura dak li jkun irid jara x’jagħmel biex jitlaq mill-pajjiż nattiv tiegħu. Għalhekk żgur li qed jagħmel sagrifiċċju biex jitlaq. Fejn tidħol ir-ri-integrazzjoni x’qiegħed isir? 

L-audits minn min eżattament jiġu kkummissjonati? Ma naħsibx li dak li jkun se jikkummissjona audit minn jeddu fuq xi dipartiment partikolari. Allura nixtiqek titfa’ iktar dawl f’dak ir-rigward. 

Fl-aħħar laqgħa li kellna inti tkellimt dwar l-aġenzija Frontex u sar audit dettaljat. Niftakrek tidħol f’dettalji pjuttost mirquma. Il-verità hi li l-Frontex hija l-iktar aġenzija li l-Unjoni Ewropea taħli flus fuqha. Qed nuża l-kelma “taħli” apposta għax wieħed sa ċertu punt jagħraf li r-ratio ta’ bejn ir-riżultat għall-input li jsir hemm pjuttost diskrepanza. Wara dak ir-rapport li sar min-naħa tagħkom, x’sar min-naħa tal-Kummissjoni sabiex ċerti anomaliji jiġu indirizzati? U fid-dawl tal-MFF il-ġdid dan ġie kkonsidrat jew inkella kien tard wisq biex jimplimenta xi miżuri?

IS-SUR LEO BRINCAT: L-Onor. Cutajar għafas fuq punt interessanti ħafna u ċjoè jekk jistax ikun hemm lok għal abbuż meta jkollok arranġament informali. Iva, jista’ jkun hemm lok ta’ abbuż. Il-problema hi li billi huwa rapport informali, aħna lanqas nagħmlulu audit. U lanqas inkunu nafu bih. Insiru nafu bih in passing. Ħafna drabi nsiru nafu bih waqt li nkunu qed nagħmlu abbokkament ma’ xi gvern u nkunu qed nitkellmu fuq ftehim li jeżisti, u waqt li qed nitkellmu dan jgħidilna li veru għandhom arranġament formali mat-tali pajjiż imma dak l-arranġament mhux jaħdem. Imbagħad jgħidilna li għandhom arranġamenti oħra ma’ pajjiżi oħra. Pereżempju, kien hemm gvern – mhux se nsemmih b’ismu – li qalilna li l-aktar li jsib kooperazzjoni hija mill-Afganistan! Dan kien qabel l-escalation ta’ dan l-aħħar. Meta staqsejtu ma’ min kienu jitrattaw qalli li huma għandhom kooperazzjoni mal-Afganistan. 

Kompla jgħidli li għandna ninsewhom in-numri għax kultant il-kwalità l-aktar importanti. Fil-fatt hawnhekk tidħol ukoll is-sigurtà. Ġieli jkun hemm ċirkostanzi fejn gvern jew aġenzija tar-returns jew tal-migration tiddedika ħin u fondi fuq bniedem wieħed aktar milli tiddedika fuq 100 ruħ. Dan għaliex jekk inti għandek informazzjoni li dik il-persuna għandha rabtiet ma’ ċerti ċelloli terroristiċi u qiegħda tagħmel diversi attentati biex tidħol fil-pajjiż, inti se tagħmillu għassa viġilanti iktar milli toqgħod tiffoka fuq 100 ruħ li forsi huma harmless. Imma meta niġu għal dawn ir-rapporti jew għal dawn ir-relazzjonijiet informali, jekk ma jsemmuhomlokx il-pajjiżi terzi, inti lanqas tkun taf bihom għax mhumiex parti mill-audit. 

Hawn norbot ukoll mal-punt li semmejt inti, Sur President. Aħna ma nistgħux naqbdu u ngħidu li rridu niffokaw fuq pajjiż X, Y u Z. Kif għamilna fil-każ tal-audit li qed nitkellmu fuqu, aħna għedna li qbadna dawn l-għaxar pajjiżi li l-iktar ikollhom returned migrants, li jkunu nstabu irregolari ... Lanqas ma tista’ tagħmel audit tal-għaxar pajjiżi imma naqbdu tlieta minnhom u ngħidu li se nagħfsu fuqhom. Aħna ma nistgħux naqbdu u ngħidu li se nagħmlu audit ta’ pajjiż partikolari. Inti semmejt l-Etjopja, is-Somalja u postijiet bħal dawn imma aħna ma nistgħux nagħmlu audit speċifiku ta’ pajjiż partikolari. Issa hawnhekk tqum il-mistoqsija imma kif joriġinaw dawn it-tip ta’ audits? Din hija mistoqsija interessantissima għax jistaqihilna kulħadd. Jistaqsuhielna l-ġurnalisti, l-istudenti kif ukoll audit institutions oħrajn. Aħna naħdmu bi spirtu kolleġġjali, speċi ta’ kabinett. Għalkemm l-aħħar tliet rapporti tiegħi kienu kollha migration linked, pereżempju kelli suġġeriment – qed ngħidha għax kienet f’forum pubbliku u mhijiex xi ħaġa konfidenzjali – minn din il-persuna Olandiża li semmejt aktar kmieni, li hija persuna kompetenti ħafna u hija advisor tal-Prim Ministru Olandiż. 

Din qaltilna għax ma tagħmlux audit fuq l-immigrazzjoni legali u mhux l-illegali jew l-irregolari? U jien għedtilha li ma nistax neskludi milli ssir imma ma nistax ngħidlek iva jew le. Għidtilha li huwa suġġett interessanti imma nista’ biss nitfgħu għad-diskussjoni. Fil-bidu tas-sena javviċinana l-Parlament Ewropew - apparti nies oħrajn – u dan jagħtina 90 suġġett li jkun jixtieq audit fuqu. Issa aħna għandna audit capacity ta’ bejn 35 u 38 audits kull sena. Jiġifieri aħna anke mal-Parlament Ewropew, huma jistgħu jgħidulna liema huma l-aktar importanti għalihom imma aħna se ngħidulhom li jistgħu jgħidulna x’inhuma l-prijoritajiet tagħhom imma d-deċiżjoni finali tagħna tkun. 

Ġieli jkun hemm rapporti importanti fejn nirrikonoxxu li huma tajbin imma li niddeċiedu li nħalluhom għas-sena ta’ wara. Imma aħna mhu qegħdin fl-ebda pożizzjoni biex nistabilixxu unilateralment waħidna x’għandu jsir bħala audit. Anke jekk jien inħoss personalment li hemm bżonn - ipotetikament qed nitkellem – li jsir audit darb’oħra fuq l-immigrazzjoni legali, jien kull ma nista’ nagħmel hu li ntellgħu għad-diskussjoni ma’ sħabi. Imma fl-aħħar mill-aħħar, meta niffinalizzaw l-annual work programme ... Aħna ġieli nivvutaw bejnietna stess fuq x’inhuma l-iktar suġġetti prijoritarji. Tinsewx li aħna ma nagħmlux audits biss fuq il-migration imma fuq kull ħaġa li teżisti. Allura jekk tagħżel 35 audit, trid tagħmel bilanċ bejn id-diversi oqsma li jeżistu. Imbagħad finalment tgħaqqad l-għaġna aħħarija li suppost tirrappreżenta d-diversi oqsma konċernati. 

Biex inwieġeb il-mistoqsija dwar x’jiġi audited nista’ ngħidilkom li dik hija deċiżjoni tal-College of the Members of the Court of Auditors. Ħafna drabi din tittieħed b’mod kważi unanimu wara li nkunu għamilna ammont ta’ filtrazzjoni. Ġieli nibdew b’60 jew 70 idea u nibqgħu neżlin sakemm naslu għal 35. Jaf fl-aħħar minuta tfiġġ kriżi u jidhrilna li din tant tkun taħraq u se tiġi tiswa fondi li naqbdu suġġett ieħor li jkun ta’ importanza sekondarja u nwaqqgħuh u minflok niffukaw fuq il-flashpoint il-ġdida li tkun feġġet. Jiġifieri ġieli nbiddlu suġġett fl-aħħar sekonda. Mhux l-ewwel darba wkoll li min-naħa tal-Presidenza jgħidulna biex naraw nikkunsidrawx dan is-suġġett partikolari għax ikun sar an urgent issue. Aħna ma nistgħux ma nħarsux lejn il-prijoritajiet tal-Unjoni Ewropea, mhux biex il-Kummissjoni tgħidilna x’nagħmlu bħala audits, għax nerġa’ ngħid li dak niddeċiduh aħna, imma jekk hemm issue taħraq li qed tieħu ħafna attenzjoni, riżorsi u fondi fi ħdan il-Kummissjoni Ewropea, can we afford the luxury li din lanqas inħarsu lejha u minflok naqbdu ma’ suġġett li forsi llum għadu meqjus bħala sekondarju? Dik hi l-pożizzjoni tagħna. 

Rigward il-Frontex għadu kmieni wisq biex naraw jekk ir-rapport tagħna itteħidx bis-serjetà jew le. Meta indirizzajt virtwalment - f’Warsaw kien dan - il-Frontex Management Board, kien hemm id-Direttur Eżekuttiv, li skont ħafna, għandu poteri kważi żejda. Dawk huma poteri statutorji and who am I to question them? We are not auditing his role or his job description. Dik hija xi ħaġa li jaraha ħaddieħor. Kif aħna ma dħalniex fil-pushbacks u fil-human rights aspects. Forsi dawk jimmeritaw an audit on their own, imma żgur ma stajniex nitrattawhom fl-ambitu tagħna. Bil-Malti mhu qed ngħid xejn ġdid jekk ngħid li kull meta staqsejnieh u enfasizzajna fuq ix-shortcomings tagħhom, beda kważi jagħtini risposta ta’ politiku. Beda jgħidli li dik kollox sew, qegħdin naħdmu fuqha u qegħdin nindirizzawha. Imma tindirizzawha xi tfisser fil-prattika? Qiegħda fuq id-drawing board? Qiegħda fuq l-aġenda? Qiegħda work in progress? Qiegħda avvanzata? Għalhekk aħna dejjem nagħtu kull tip ta’ rapport, mhux dan biss, bejn sentejn u sentejn u nofs ċans, biex ma jkunx hemm skużi li ma kellhomx biżżejjed ħin biex jaraw ir-rakkmandazzjonijiet tagħna. 

Sur President, se nagħlaq fuq il-mistoqsija tiegħek billi ngħid li le, ma naħsibx li hemm ebda riflessjoni fl-MFF il-ġdid tal-audit innifsu għax iċ-ċikli jaħbtu flimkien. Fil-fatt fl-istess ħin li kien qed jagħlaq l-MFF u r-recovery fund allocations, il-Frontex kien għadu għaddej fl-istadji finali. Tinsiex li l-Frontex kien qed jagħmel awditu ta’ perjodu li għalaq sena jew sena u nofs qabel il-pandemija. Bla dubju ta’ xejn għamilt sewwa li semmejt li din hija organizzazzjoni li l-iktar qiegħda tieħu gelgul ta’ ewro. Jien konfidenti li fis-snin li ġejjin din se terġa’ tkun a focus of attention għax jekk mhux aħna, il-Parlament Ewropew se jabeż u jgħidilha tistgħu tgħidulna għallinqas issa li din ilha topera in an enlarged way jekk hijiex tagħti value for money? 

L-aħħar kumment finali japplika għal kull suġġett taħt ix-xemx. Aħna m’aħniex policy makers imma għandna d-dmir u l-obbligu li niżguraw li kull organizzazzjoni taħdem bil-governanza tajba. U aktar importanti minn hekk naraw li jkun hemm effectiveness and efficiency in the utilization of funds. Fl-aħħar mill-aħħar aħna m’aħniex il-kustodji karitattevoli imma aħna l-kustodji finanzjarji. Il-flus mhux biss trid tara kemm intefqu imma jekk intefqux sewwa, b’mod ekwu u b’mod trasparenti.

Rigward ir-riadmission u reintegration it-tweġiba hija sempliċi; dan huwa suġġett li naħseb li jirrikjedi a full blown audit in itself. Ma kienx parti mill-mandat tagħna. Fejn issemma għax semmgħuhulna huma stess. Nagħmel qabża lura għal dak li semma l-Onor. Cutajar għax ħafna drabi din tiġi mħallta fi trattativi mhux formali li jkun hemm bejn il-membri stati u l-pajjiżi terzi. Se nsemmi fattur ieħor li kultant iwassal biex arranġament jeħel jew jimxi ‘l quddiem. Jekk għandek pajjiż tat-tielet dinja li għandu xi semblence of democracy, li kultant jagħmlu elezzjonijiet, issa jekk humiex rigged jew le mhux se nidħol fiha, imma fejn għandhom elezzjoni li n-nies b’xi mod jipparteċipaw fiha, dawn għandhom ċans kbir li anke jekk għandhom taħdidiet għaddejjin fuq ri-ammissjoni se jduru fuqek u jgħidulek ħu paċenzja u għas-sena li ġejja, jekk jista’ ikun, tibagħtulna lil ħadd lura u ma nitkellmu fuq xejn għax din hija xi ħaġa politikament sensittiva u lilna, bħala reġim jew gvern, tista’ tistabilizzana. 

So you have to be a bit practical fiha l-biċċa xogħol għax inkella tispiċċa ddardar l-ilma li se tixrob minnu ‘l quddiem. Imma iva, is-sistema tista’ tiġi abbużata. Din bħal tad-development aid. Niltaqa’ ma’ nies li jgħiduli li jekk mhux se nwaqqfu kompletament id-development aid, se jibqgħu jagħmlu s-syphoning tal-flus u jsiru sinjuri minn fuq l-Unjoni Ewropea! Għalhekk huwa importanti li l-Unjoni Ewropea, meta tagħti l-allokazzjoni ta’ fondi, tagħmel salvagwardji kemm jista’ jkun biex dan l-ilqugħ jiġi indirizzat. Imma garantit m’hemm xejn. 

Sinjuri, nirringrazzjakom. Jekk hemm xi punti oħra li tixtiequ tagħmlu niġbruhom bil-qalb kollha.  

IĊ-CHAIRPERSON: Sur Brincat, nirringrazzjak talli kont disponibbli u preċiż fir-risposti tiegħek. Nirringrazzja lill-Membri preżenti għal din il-laqgħa u tal-kontribuzzjoni tagħhom fuq il-preżentazzjoni li saret mis-Sur Leo Brincat, membru tal-Qorti Ewropea tal-Awdituri, kemm dwar ir-rapport annwali tal-2020 tal-Qorti Ewropea tal-Awdituri, kif ukoll dwar ir-rapport speċjali dwar il-koperazzjoni għar-riammissjoni tal-Unjoni Ewropea ma’ pajjiżi terzi. Il-laqgħa tiġi fi tmiemha. Nirringrazzjakom. 

Fis-6:00 p.m. il-Kumitat aġġorna għal data u b’aġenda li kellhom jiġu kkomunikati aktar tard.

